
LAQGĦA NRU 1

It-Tlieta, 20 ta’ Marzu 2018

Il‑Kumitat Permanenti dwar il-Ħatriet Pubbliċi ltaqa’ fil‑Kamra tal‑Kumitati 2 fil‑binja tal‑Parlament, il‑Belt Valletta, fl-7.24 p.m.

L‑Onor. Edward Zammit Lewis, ippresieda.


PREŻENTI

L-Onor. Robert Abela, l-Onor. Clayton Bartolo, l-Onor. Emmanuel Mallia, l-Onor. Carm Mifsud Bonnici, l-Onor. Clyde Puli u l-Onor. Herman Schiavone.


PROĊEDURA LI SE TIĠI SEGWITA MILL-KUMITAT
 
L-Onor. Edward Zammit Lewis fetaħ l-ewwel laqgħa ta’ dan il-Kumitat billi fakkar li dan il-kumitat ġie stabbilit permezz tal-Att Nru II tal-2018 li emenda l-Att dwar l-Amministrazzjoni Pubblika. Huwa informa l-Membri li skont dan l-istess Att, wara li huwa kien irċieva n-nomini ta’ żewġ Ambaxxaturi mingħand il-Ministru għall-Affarijiet Barranin u l-Promozzjoni tal-Kummerċ skatta l-proċess li bih ġew sottomessi numru ta’ mistoqsijiet mill-Onorevoli Membri, liema mistoqsijiet ġew mgħoddija lill-persuni nominati fit-terminu kif indikat fl-Artikolu 48B tal-Att. Ukoll skont il-liġi, dan il-Kumitat iltaqa’ biex isir is-smigħ wara li l-istess Kumitat irċieva t-tweġibiet nhar il-Ħadd 18 ta’ Marzu 2018. 

L-Onor. Zammit Lewis stieden lill-Onorevoli Membri sabiex jagħmlu r-rimarki tagħhom dwar il-proċedura li se tiġi segwita.

L-Onor. Carm Mifsud Bonnici ssuġġerixxa li f’nomini futuri, il-perjodu bejn meta jaslu t-tweġibiet u meta jiltaqa’ l-Kumitat għandu jkun aktar minn jumejn sabiex ikun jista’ jsir skrutinju aħjar tat-tweġibiet.

L-Onor. Clyde Puli staqsa jekk huwiex possibbli li l-Kumitat jaddotta prassi li jitlob lill-Ministru due diligence report u kondotta tal-persuna nominata. L-Onor. Robert Abela rrimarka li kull ħaġa li ssir minn dan il-Kumitat trid tkun fil-parametri tal-liġi. L-Onor. Emmanuel Mallia ssuġerixxa li l-Kumitat għandu jimxi każ b’każ skont in-nomina li jkollu quddiemu. 

L-Onor. Zammit Lewis informa lill-Membri li filwaqt li kien qed jieħu nota tas-suġġerimenti kollha, il-Kumitat huwa marbut li jimxi mal-parametri tal-liġi. F’dan ir-rigward il-Membri huma dejjem liberi li jissottomettu t-talbiet tagħhom fil-mistoqsijiet li huma għandhom dritt jagħmlu bis-saħħa tal-istess liġi. 

Fuq punt imqajjem mill-Onor. Zammit Lewis, il-Kumitat qabel li l-mistoqsijiet u t-tweġibiet, li skont is-subartikolu 48B(2) tal-liġi li jipprovdi li l-mistoqsijiet u t-tweġibiet isiru pubbliċi, jibdew jifformaw parti mill-inkartament tal-proċedura billi jiġu annessi mal-Minuti tal-Kumitat, dejjem sakemm il-Kumitat ma jipprovdix xort’oħra.

SMIGĦ FIR-RIGWARD TA’ NOMINI TA’ AMBAXXATURI 

Nomina ta’ Dr Stefano Carlo Buontempo bħala Ambaxxatur ta’ Malta għall-Portugall

L-Onor. Zammit Lewis irrefera għall-ittra mingħand il-Ministru għall-Affarijiet Barranin u l-Promozzjoni tal-Kummerċ datata 6 ta’ Marzu 2018 dwar in-nomina ta’ Dr Stefano Carlo Buontempo bħala Ambaxxatur ta’ Malta għall-Portugall kif ukoll għall-komunikazzjoni mingħand l-istess Ministru datata 14 ta’ Marzu 2018 li biha talab li din in-nomina tiġi kkunsidrata fi stadju ulterjuri. 

Wara diskussjoni l-Kumitat qabel li skont is-subartiklu 48B(6) it-terminu li fih Dr Stefano Carlo Buontempo għandu jwieġeb id-domandi għandu jitwal b’xahrejn b’dan li t-tali tweġibiet għandhom jaslu għand l-Iskrivan tal-Kamra sa mhux aktar tard mill-21 ta’ Mejju 2018.

Il-Kumitat qabel li din id-deċiżjoni tiġi komunikata kemm lill-Ministru kif ukoll lil Dr Buontempo.

Nomina tas-Sur Ronald Micallef bħala Ambaxxatur ta’ Malta għall-Etjopja u l-Unjoni Afrikana

Il-Kumitat stieden lis-Sur Ronald Micallef sabiex jidher quddiem il-Membri tal-Kumitat biex isirulu l-mistoqsijiet supplimentari skont is-subartikolu 48B(4) tal-Att dwar l-Amministrazzjoni Pubblika. 

Waqt is-smigħ l-Onor. Carm Mifsud Bonnici ġibed l-attenzjoni tas-Sur Micallef għall-fatt li huwa għandu ċittadinanza doppja u staqsih jekk jikkunsidrax li jirrinunzja ċ-ċittadinanza Irlandiża. Is-Sur Micallef wieġeb li jekk dan kien meħtieġ huwa ma kellu l-ebda problema li jirrinunzja ċ-ċittadinanza Irlandiża. 

L-Onor. Robert Abela qal li filwaqt li jifhem li dan il-Kumitat għandu l-irwol ta’ skrutinju rrimarka li sakemm tali rinunzja ma kienx rekwiżit legali, ma jaħsibx li l-Kumitat jista’ jimponi jew jissuġġerixxi kundizzjonijiet li mhumiex meħtieġa għall-ħatra ta’ persuna f’din il-kariga.  L-Onor. Emmanuel Mallia rrimarka li filwaqt li huwa ma jsib ebda problema li ssir din id-domanda, il-Kumitat kien jeħtieġlu jiddiskuti jekk tali rinunzja kienx rekwiżit legali. 

L-Onor. Zammit Lewis qal li huwa kien qed jifhem li l-Onor. Mifsud Bonnici kien qed jagħmel domanda u mhux kundizzjoni. Qal ukoll li kien qed jieħu konjizzjoni tat-tweġiba tas-Sur Micallef għad-domanda li saritlu mill-Onor. Mifsud Bonnici.

Waqt is-smigħ tqajmu diversi punti rrelatati mal-Cotonou Agreement, il-Commonwealth, il-Valletta Summit u Brexit fil-kuntest tal-opportunitajiet kummerċjali mal-pajjiżi Afrikani.

Fit-8.27 p.m. l-Onor. Zammit Lewis irringrazzja lis-Sur Micallef u talbu sabiex jirtira mill-Kamra tal-Kumitat.

Il-Kumitat qabel li għandu jagħti parir favur il-ħatra tas-Sur Micallef bħala Ambaxxatur ta’ Malta għall-Etjopja u l-Unjoni Afrikana. Il-Kumitat qabel ukoll li l-punti mqajjma mill-Onorevoli Membri waqt is-smigħ għandhom jiġu inklużi fil-Minuti u jintbagħtu lill-Ministru għall-Affarijiet Barranin u l-Promozzjoni tal-Kummerċ flimkien mal-parir tal-Kumitat skont kif provdut fis-subartiklu 48B(5) u fit-Tielet Taqsima tal-Ħames Skeda tal-Att dwar l-Amministrazzjoni Pubblika.

[bookmark: _GoBack]Fit‑8.40 p.m. il‑Kumitat aġġorna għal data li kellha tiġi komunikata aktar ’il quddiem.

